26 junie 2005

vyfde sondag in koninkrykstyd

liturgiese voorstel

Fokusteks:
Matteus 7:7-14
Ander tekste: 

Genesis 22:1-14; Psalm 13; Romeine 6:12-23; Matteus 10:40-42
Die fokusteks is volgens die lectio continua-beginsel uit die Bergrede gekies.

Inleiding

Die verband tussen getrouheid, gehoorsaamheid en beloning loop deur al die liturgiese tekste, uitgesonderd die psalm. Dit staan teen die agtergrond van dreigende afvalligheid. Die preekteks is die Here se dringende roep om die weg deur die nou poort te soek en te bewandel (sodat ons nie prooi word van valse leringe nie – sien volgende Sondag). 

Die “toets van gehoorsaamheid” (soos soms na die Isak-offerverhaal verwys word) is veel meer as ’n toets: dit was ’n ontdekking van God se openbaring. Dit beklemtoon die verrassende en onverdiende beloning. Geen ander kind behalwe God se Seun sal as offer gevra word nie – uit genade. Die gevaar bly egter dat mens die beloning misloop deur ongehoorsaamheid soos Romeine 6 dit uitspel. Volgens Matteus 10 word ons, as dissipels van Jesus, self die weg van God se gawe aan ander mense. Daarom is dwaasheid om nie van God te vra wat ons nodig het nie en nie bereid te wees om die smal weg te volg nie (Matt 7). 

GOD VERSAMEL ONS VOOR HOM

Aanvangswoord 

“God het ons hier voor Hom saamgebring.” 

Alternatief:

Voorganger:
God het ons (hier) voor Hom saamgebring in die Naam van Jesus, die Christus.

Gemeente: 
Aan Hom wat op die troon sit behoort die lof en die eer.

Voorganger:
Mag sy Naam geheilig word.
Gemeente:
Mag sy koninkryk kom.

Voorganger: 
Mag sy wil op aarde geskied soos in die hemel.
Gemeente:
Aan Hom behoort die heerlikheid en die krag tot in alle ewigheid.
Uit:  Matteus 6; Openbaring 5:13

Seëngroet

Loflied

Lied 202  “Prys Hom, die Hemelvors/NSG 167 of 151 
Diens van die water

Doopbediening en –herinnering

Lees Genesis 22:1-14. Meld voor die Skriflesing reeds die gedagte dat God ’n offer vir ons sondes voorsien nog voor ons daarom gevra het. So was dit met Abraham. Deur gehoorsaamheid het Hy die bevrydende waarheid ontdek. 

Bede om genade: Lied 247 “Heer wees ons genadig”/NSG 233 – Kyrie, eleison 

Voorganger (met heenwysing na die doopvont): “Hier is die teken wat God aan ons nagelaat het dat Hy vir ons ’n ander offer beskik het. Ons het die teken klaar ontvang.” 

Sing verse uit Psalm 16. 

Lees Romeine 6:12-23.  Hier word die pad van diensbaarheid aan God voorgehou. Dit kan gevolg word met die lees van die Tien Gebooie of die opsomming daarvan.

Geloofsbelydenis

Sing ’n belydenis Lied 259, 260, 261/NSG 348.

Diens van die Woord

Gebed om die opening van die Woord 

Psalm 119: 33-37(40) word alleen of as deel van ’n gebed gelees. Vra die Gees van die Here om ons beter te laat verstaan wat die verskil tussen die breë en die smal weg is en waarom dit belangrik is om biddend te bly vra wat ons nodig het.

Kindertyd

Kruis of munt? As mense besluite moet maak, skiet hulle ’n muntstuk op. Hoe weet hulle of dit reg is? Die beste is om Jesus se raad te volg: Soek na ’n antwoord – in die Bybel; vra vir die Here – Hy kan hoor en help; klop soos mens aan ’n deur klop – die Here sal die regte deure opmaak en geleenthede gee wat vir jou ’n antwoord sal wees.

Alternatief: Verduidelik die voorstelling van “die smal en die breë weg” aan die kinders. 

Hierdie alternatiewe kan ook vir die volgende Sondag nuttig wees.

Skriflesing 

Matteus 7:7-14

Preek

Respons van die gemeente

Gebruik een of beide van die volgende:

1. Gebed van C S Lewis:

O Here van die waarheid,

bewaar my van geloofsnederlae,

maar baie meer nog,

bewaar my van die oorwinnings wat ek skynbaar behaal …

die kwinkslae oor U of oor die Bybel

wat ek kwytraak en waaroor

terwyl die gehoor skaterlag –

die engele seker huil;

van al die “bewyse” van u bestaan

wat ek so maklik uitryg

terwyl U self geen sigbare teken gee nie …

Bevry my tog, Here, van my arrogante gedagtes,

van my gladde uitsprake oor U,

O Here van die stilte,

van die smal poort

en dien naald se oog,

stroop my van my godsdienstige 

oppervlakkigheid.

(“Die Groot Gebedeboek”. Sien ook by volgende Sondag.)

2. Kies uit die volgende liedere: 

Lied 207:3 “Wek in ons liefde, o Heer, vir u waarheid” 

Lied 438 “Gees van God, o Gees van lewe”/NSG 174 

NSG 181  “Woon in my, o Heilige Gees”  

NSG 182  “Kom Heil’ge Gees en Heer” 

Diens van die tafel

Gereedmaak van die tafel en offergawes

Bring brood en wyn.

Dankoffer.

Vredeshandeling (opsioneel)

Die vredesgroet word onderling verwissel. Gee mekaar ’n handdruk met die groet: “Vrede vir jou.”

Nagmaalgebed

Die gebed begin soos volg:

Voorganger:
Here, ons God, ons loof U dat U die offer vir ons sondes voorsien. 

Gemeente:
Dankie Here.

Voorganger: 
Dankie dat ons ook uitverkies is om U te ken

Gemeente: 
Dankie Here. 

Voorganger: 
Dankie dat U bereid is om aan ons te gee wat ons vra

Gemeente: 
Ons is bly dat U ons Vader is.

Voorganger: 
Ons loof U nou; ons prys U saam met die hemelwesens, 

Die gebed verloop verder volgens die voorstel in die inleiding van Koninkrykstyd.

Instellingswoorde

Uitdeling en gebruik van brood en wyn

Voorbidding

Sien voorstelle in basisliturgie.

Lofprysing

Uitsending

Verbintenis

Uiteindelik weet ons weer seker: soos ons die beloning van God se goedheid nou weer aan die nagmaalstafel ontvang het, so word ons self, as draers van die Goeie Nuus, ’n gawe waardeur ander die beloning van God mag ontvang (vgl Matt 10). Ons kan nie anders as om hierdie beloning vir ander te gaan aanbied nie. 

Lees Matteus 10:40-42.

Gemeente (hardop)

Ons glo dat U voorsien.

Ons glo dat U gee as ons vra.

Ons glo dat ons kan vra wat ons vir die werk in u Ryk nodig het;

En/of:

Ons beloof om op die smal pad stap – 

die pad van liefde 

wat aan ander doen soos ons aan onsself gedoen wil hê.

Sang

Psalm 112:1-3

Seën

PREEKSTUDIE – MATTEUS 7:7-14

Teks

Verskillende Bybelvertalings hanteer die Leesrooster se afbakening vir die Sondag in twee paragrawe van Jesus se bergrede. Die uwe Afrikaanse Bybel se temas is “Gebedsverhoring” (7-12) en “Twee paaie” (13-14). Die New International Version se opskrifte is: “Ask, Seek, Knock” (7-12) en: “The Narrow and Wide Gates” (13-14). WtL II/5 behandel die eerste perikoop in twee riglyne (7-11; 12 apart). Dan vorm vers 13-14 `n derde tema. Senior identifiseer vier dele in die Bergrede (5:3-16 – Inleiding; 5:17-48; 6:1-7:12; 7:13-27). Ons teks val in dele twee en drie. Thielicke skryf twee oordenkings oor ons teks: “Beginnerskursus in die geloof” (7:7-12) en “Die kans van die moeiliker pad” (7:13-16). Dit alles roep twee vrae op: (i) Hoeveel temas lê in die afbakening opgesluit?; (ii) Is daar tematiese samehang?

Oor die vraag na tematiese samehang in die Bergrede sê Senior: “(it) resists any reduction to a single overarching theme.” Volgens Bam is die verband van vers 7-11 met die groter geheel van Matteus 5-7 moeilik aantoonbaar, maar hy kies vir `n konteks waarin Jesus sy dissipels leer oor gebed. Nieteenstaande verskille oor die verband van 7-11 met die geheel, is uitleggers dit eens dat dit op `n situasie reageer waarin die dissipels uitdagings beleef wat slegs in gebed hanteerbaar is. Matteus wil hulle aanmoedig om met vertroue te bid. Powell dui 7-11 aan as onderrig oor gebed, `n spesifieke aktiwiteit van aanbidding in Matteus. Volgens Boesak (WtL II/5) verskil menings ook oor vers 12, beide oor die plasing van die teks en die funksie binne die verband waar dit staan. Hy wys op die voegwoord oun (daarom, dan, Eng therefore) in die Griekse teks, wat vers 12 in verband met Jesus se prediking handhaaf.

Om die vraag oor die aantal temas in die afbakening te beantwoord, moet elke onderdeel ontleed word. Volgens Senior bevat 6:19-7:12 uitsprake “somewhat loosely strung together but still focusing on the bond of love and trust between God and the disciples that underwrites all authentic piety and right action”. Die gedeelte eindig met die klem op God se liefdevolle aandag vir sy kinders en moedig die dissipels aan om vrymoedig te bid vir hul behoeftes. In ons afbakening stel vers 7 en 8 die eerste tema met drie pare werkwoorde aan die orde. Volgens Bam funksioneer die drie pare woorde metafories vir gebed: (i) vra – gee;  (ii) soek – kry; en  (iii) klop – oopmaak. Die woorde “vra”, “soek”, “klop” beskryf almal dieselfde aktiwiteit, terwyl die laaste woorde van die pare die eerste versterk. Die punt, sê Bam, is dat alhoewel ons hemelse Vader weet (6:8), ons nogtans moet vra – nie met `n oorvloed woorde nie (6:7), maar volhardend. Die tydvorm van die werkwoorde “ontvang” en “kry” dui hier op `n teenswoordige werklikheid.

Die teksgedeelte vertoon dieselfde struktuur as vers 1-6;  teorie en toepassing (Preekstudie vorige Sondag). Bam beskryf die struktuur van vers 7-11 so: die stelling (7); die grond vir die stelling (8); voorbeelde om die stelling prakties te illustreer (9-10); gevolgtrekking uit die voorbeelde (11). In vers 9-11 (illustrasie en gevolgtrekking) beheers twee werkwoorde: “vra” (Gr aiteó) en “gee” (Gr didómi). Wat gevra word in die illustratiewe vergelyking, word metafories beskryf as “brood” (9) en “vis” (10). Dit dui op basiese behoeftes, die noodsaaklike lewensonderhoud.

Die vraer in die illustrasie is `n veronderstelde “seun” (9), terwyl die aangesprokenes (subjek wat moet reageer) `n onbepaalde “watter mens onder julle” (9), is. Die verwagte reaksie op wat gevra word, is om te gee. Dit gaan hier om die instandhouding van die lewe. In die illustrasie word die verkeerde antwoord met negatiewe beelde beskryf; “klip” (9) en “slang” (10). Die gevolgtrekking (11) bou die vraende subjek uit vanaf die veronderstelde “seun” (9), tot “julle kinders” en “dié wat vra”. Die aangesprokenes word negatief beskryf:  “julle wat sleg is” (11). Binne die konteks van die bergrede is die aangesproke “julle” (7) eerstens die dissipels. Hier is “julle” steeds die dissipels.

Jesus beweeg vanaf die onbepaalde “mens onder julle” (9) na “julle wat sleg is” (11). Dit kontrasteer die dissipels binne die verband van die ouerskap-metafoor met God. God is “julle Vader wat in die hemel is” (11), maar Hy is `n ander soort vader as “die mens onder julle” (9) Die implikasie vir “julle wat sleg is”, is dat God “goed is”, maar word nie gesê nie. Hier is `n omkering van die verwysingspunt in die argument. “Die Vader in die hemel” word die punt van verwysing (Johnson). Die verwagte reaksie van `n aardse ouer (mens onder julle; julle wat sleg is) moet afgelei word van hoe God antwoord. Hy gee goeie gawes aan dié wat dit van Hom vra. Ridderbos bring die gedeelte ter sprake in sy behandeling van die voorsienigheid van God.  Die Vader voorsien. Daarmee word die eienskappe van God as Vader ontsluit (Bam).

Soos die argument in vers 7-8 uitkring vanaf die dissipels (julle, v 7) na “elkeen” (8), brei die argument ook in vers 9-11 uit na `n groter gehoor as die direkte dissipels. Die argument eindig met `n onbepaalde “die een wat” (Gr tois) dit van Hom vra. In 7-8 word die dissipels aangemoedig om hul behoeftes na die Vader te bring en te vra. Die kring word oopgemaak (8) vir “elkeen” wat vra, soek en klop. In 9-11 brei die kring uit vanaf `n “seun” na “kinders”, na die onbepaalde “een wat” vra.

Vers 12 is die bekende “goue reël”; vir sommige Jesus se bekendste uitspraak met universele trefkrag (Boesak). Die klem is op die werkwoord “doen” (Gr poieó) – wat mense mekaar aandoen. Dit gaan oor dissipelskap-gedrag, in navolging van Jesus; `n voortdurende “goed doen aan die medemens”, aan alle mense (Gr anthropoi) – nie slegs medegelowiges nie. Ook teenoor die vyand van 5:43-48 (Boesak). Die riglyne vir dissipelskap-gedrag is saamgevat in die wet (Gr nomos) en die profete (Gr prophétai), sê Matteus.  Jesus bedoel met “die wet en die profete” dat die Ou-Testamentiese Torah en profete in hulle geheel, die “doen” van mense reël (Boesak; vgl Powell). Jesus is ook die vervulling van “die wet en profete”. Jesus lê `n positiewe verband tussen Hom en die wet. Sy vervulling van “die wet en profete” beklemtoon die besondere karakter van sy liefde. Dit is selfverloënende liefde tot God en naaste (Boesak). Die “doen” aan ander mense in vers 12, roep ook die Ons Vader-gebed (6:12-15) op.

Volgens die indelings hierbo, verteenwoordig vers 13-14 `n derde tema, met `n volgende bondel metafore:  `n toegangspoort (Gr pulé) met `n pad (Gr hodos). Twee kategorieë poorte (smal en breed) word onderskei, met toegang tot twee toestande (lewe en verderf). Die smal poort word vir die dissipels as begeerlik voorgestel, maar ook dat min mense dit begeerlik vind. Daarom sal min uiteindelik daardeur gaan (vgl Powell). Gundry lê `n verband tussen Matteus se “julle sal kry” (7) en “elkeen wat soek, kry” (8), met die leidende uitspraak in vers 13: “Gaan deur die nou poort in.” Die beeld van die nou poort verwys na `n smal, deuragtige hek binne of langs die groot stadshek. Die doel was dat stadsbewoners toegelaat kon word om die geslote stad snags of tydens gevaar binne te gaan (Gundry). Senior sê dat die slotgedeelte van Jesus se bergrede die dissipels aanspoor om sy leer in praktyk om te sit. In sy oordenking van Matteus 7:7 lê Noordmans klem op die vind van die koninkryk wat altyd daar is. Hierin het die kerk `n belangrike rol te speel.

Konteks

Die Bergpredikasie vorm die literêre konteks. Volgens Johnson was een vorm van messiaanse verwagting binne Judaïsme dat die Messias die Torah beslissend sou uitlê. Matteus ken die funksie aan Jesus toe en druk dit programmaties in die Bergpredikasie uit. Jesus is egter nie `n nuwe Moses met `n nuwe wet nie, maar God se Seun wat deur die Torah die ware bedoeling van Gods woord aantoon (messiaanse interpreteerder van Torah): “Messiah Jesus teaches the church, which hears his words as those of the powerful resurrected one” (Johnson). Jesus se onderrig bevat spesifieke instruksies én verklaringsbeginsels ter interpretering van die wet en profete (Powell). Volgens Senior word die Bergrede-diskoers aangebied as “first and defining moment of Jesus’ teaching, probing to the heart of what it means to be a faithful child of God in the world.”  

Ons teks handel oor die dissipels se optrede teenoor ander mense en die wederkerigheid van menslike gedrag. Senior argumenteer dat die dissipels die direk aangesprokenes in die Bergrede is, maar dat “Matthew conceives of the Sermon as addressed through them to the crowds.” Die onderwerpe in 7-11 het beide met die gedrag van die dissipels en met God se karakter en optrede te doen. Die skare moet dit ook weet. Dit is God wat op die vraers, soekers en kloppendes reageer. Hy besluit wie “binne” en wie “buite” is.  Die verband tussen “soek” en “vind” moet vasgehou word. Dit is God wat die soeker vind of Hom deur die soeker laat vind.

Die dissipels moet verstaan dat Jesus se onderrig hier op meer as die dissipelgroep se optrede fokus. Hy praat van alle mense wat hulle tot God wend, asook van God wat op mense wat tot Hom nader, reageer.  Bam sê: “Daar is geen omraming van hierdie opdrag met enige beperkende vereistes van welke aard ook al nie. Daar word nie eers gesê dat dit `n gelowige vra, soek en klop moet wees nie.” Maar indien die verse as slotgedeelte van `n uitgebreide onderrig oor gebed binne die geheel van die bergrede gelees word, sê hierdie verse nie dat enigiemand enigiets kan kry as hulle maar net vra, soek en klop nie.

Binne die konteks van die Bergrede kry “julle” (9-11) betekenis in teenstelling met “die skynheiliges (6:5, 16), die “heidene” (6:7), die “hulle” (6:8) en “die ongelowiges” (6:32). Van “julle” word gesê dat hulle hemelse Vader weet wat hulle nodig het. Dit is hulle wie se hart in die hemel is (6:19-20) wat vir God dien (6:24) en hulle vir die koninkryk en wil van God beywer (6:33). Die Ons Vader-gebed (6:9-13) beskryf die dinge waarvoor gevra, gesoek en geklop moet word – die goeie gawes van vers 11. Powell bespreek die vers as materiële seën van God, binne die konteks van rentmeesterskap. Hy lê klem op die gelowige se verantwoordelikheid om God se gawes te bestuur. “Dit is duidelik dat `julle’ en `elkeen’ nie maar enigiemand is nie en dat vra soek en klop nie `n oop agenda is om enigiets wat ek ook al mag begeer, te verkry nie” (Bam). Volgens Powell definieer 7:14 en 20:28 wie aan God behoort: “His people include the `few’ who find the way to life (7:14) and the `many’ for whom Jesus gives his life (20:28).”

Die verklaring van Matteus 7:7-11 was in die uitleggeskiedenis `n worsteling om Jesus se leer op die werklikheid van die daaglikse lewe te betrek. Sommige uitleggers lees die gedeelte as `n resep vir omvattende en algehele welsyn en sukses (sien Bam se voorbeelde). Volgens die uitleg word geloof as voorwaarde gestel,waardeur die resultaat van die vra, soek en klop beperk word. `n Ander moontlikheid is dat die teks mense aanspoor tot vlytige, volhardende, voortdurende gebede. Hiervolgens het die mens wat nie verhoor word nie, nie reg gebid nie. Die bidders word ook op hulself gewerp eerder as om hulle te begelei tot `n ootmoedige besef van die werklikheid wat vers 11 beskryf. Vers 11 bied grond om met vertroue te vra, te soek en by die Vader aan te klop.

Vers 12 vorm die hoogtepunt van Jesus se hele diskoers oor die houding teenoor ander, wat reeds in 5:11 begin. Boesak sê met Barclay: “This saying is the topmost peak of social ethics, and the Everest of all ethical saying.” Dit is `n samevatting wat op dieselfde vlak lê as Jesus se uitsprake: “Wees julle dan volmaak soos julle hemelse Vader volmaak is” (5:48) en: “Moet julle dus nie oor môre bekommer nie, want môre bring sy eie bekommernis” (6:34). Met Gerdener beskryf Boesak vers 12 as die “kortbegrip van alles wat God ten opsigte van die liefde tot die naaste vra”.

Jesus formuleer die eis in 7:12 positief, teenoor die negatiewe vorm waarin die “goue reël” voor sy aardse lewe in filosofiese skemas bestaan het (Boesak). Jesus se formulering verteenwoordig `n heel nuwe lewenshouding. Die bron en doel van Jesus se uitdrukking is radikaal verskillend van menslike filosofieë. Dit het sy oorsprong in God. Dit rig die mens op God se eer – sy Naam, wil en koninkryk. Dit gaan nie oor menslike denkraamwerke nie. Jesus verkondig die koninkryk van die hemel wat aangebreek het, en roep op tot daadwerklike betrokkenheid.

Die “goue reël” bring ook die vraag na selfliefde as maatstaf vir naasteliefde na vore. Boesak sê dat Jesus se spreuk in 7:12 klaarblyklik sinoniem is met die dubbele liefdesgebod (Matt 22:34-40). Hier val die klem op die tweede been van die liefdesgebod: “Jy moet jou naaste liefhê soos jouself.” Daar kan dan net een moontlike gevolgtrekking wees: “Alleen binne die verbande van liefde tot God en die naaste kan daar enige sprake wees van `n Goddelike `gebod’ tot selfliefde.”

Nog `n perspektief op Jesus se eis in 12 is die verband tussen barmhartigheid en geregtigheid. Teen die agtergrond van Jesus se interpretasie van die wet moet die eis van die “goue reël” ook in sy verband tot die begrippe “barmhartigheid”, “geregtigheid” en “liefde” gelees word (Boesak). In die lig hiervan is die “goue reël” deel van Jesus se onderrig oor sosiale geregtigheid. Daarom sê Boesak: “Hierdie sosiaal-politieke implikasies van die goue reël moet in ag geneem word in die prediking, ten einde die verbande van die bergrede, en die agtergrond van die wet en die profete, te respekteer. Dit gaan om openbare barmhartigheid en sosiale geregtigheid” (vgl Powell).

Gundry wys dat die Bergrede afsluit met `n reeks uitsprake oor twee weë: geregtigheid en wetteloosheid. Die klein ingang waardeur slegs een persoon kan gaan, verteenwoordig die eise van die groter geregtigheid wat Jesus geleer het – die voorwaarde vir toegang tot die koninkryk van God. Die smal poort en nou pad staan teenoor die wye poort en breë pad. Hoor en doen van Jesus se woorde definieer die smal weg (13-14), terwyl die gesindheid om Jesus se woorde te hoor maar nie te doen nie, die breë weg verteenwoordig (24-27). Twee kontrasterende lewenshoudings, met `n waarskuwing in die Matteus teks tussen die twee lewenshoudings, “not to heed the siren call to lawlessness of those false prophets whose use of the title `Lord’ for Jesus contrasts with their disobedience of his teaching concerning the heavenly Father’s will (vv 15-23)” (Gundry).

Dié teenstelling gee volgens Gundry aan Matteus geleentheid om die bekende leer oor die twee weë (Deut 11:26-28;  30:15-20;  Ps 1:6;  119:29-30;  139:24;  Jer 21:8) in sy onderrig te gebruik. Matteus toon groot belangstelling in die woord “pad” (Gr hodos) (vgl 9:2 en 21:32, “pad van geregtigheid”, ook 3:3; 22:16). Die smal weg van geregtigheid in 7:13-14 is dié van vervolging. Powell sê met verwysing na 13: “The law as interpreted by Jesus offers the way of life, which is admittedly hard.” Daarteenoor verteenwoordig die breë weg die wettelose houding van die minste weerstand. Die teenstelling tussen toelating tot die lewe en verwerping by die laaste oordeel oorspan die geheel. Met die plasing van twee weë saam met twee poorte beklemtoon Matteus dat toegang tot die lewe aan die einde van die tyd, vereis dat die smal weg nou, in hierdie lewe, bewandel moet word. Trouens, die wandel op die smal weg konstitueer reeds toegang deur die nou poort.  Gundry sê: “... we are to think not only of travelling a roadway to one or the other gate at the final judgment, but also of travelling a road and entering through a gate as independent figures, both of which stand for the present life of discipleship.” 

Thielicke wys op gesprekke wat hy na die ineenstorting van Duitsland in 1945 met talle mense gehad het. Hy noem `n beangstigende feit uit die gesprekke, naamlik dat die sogenaamde “Christendom” `n mode begin word het. Volgens sy gespreksgenote kan “daar met behulp van `n groots opgesette herkerstening `n breë weg geskep word waarop hulle hoop om verder te kom. “Christelike” politiek, “Christelike” ordening van die samelewing, “Christelike” sedelikheid – dit sou magte en vorme wees wat die ontreddering (bv Oneerlikheid in belastingsake, die huwelikskrisis, die morele agteruitgang van die jeug) in orde sou bring.” Hy oordeel egter negatief oor hierdie poging om `n `breë Christelike weg’ aan te lê.” Sy waarskuwing moet ook in ons dag in Suid-Afrika gehoor word. Die oproep van politici dat die kerk by hul programme van morele heropbou betrokke moet raak, die benutting van `n film soos “The Passion of the Christ” om `n gemeenskaplike gevoel by mense op te wek, en die meesleuring van inisiatiewe van “Transformation”-tipe programme, kan ook die gevaar loop van `n nuwe mode “Christendom”.

Die “present life of discipleship” (Gundry) bring ook die konteks van die kerkjaar ter sprake. In Koninkrykstyd is die fokus op die heerskappy van die drie-enige God (Skepper, Verlosser en Trooster) in elke fase van die lewe. Ons word herinner aan die roeping om die gawes wat ons tydens die feeste ontvang het, in die lewe van elke dag uit te leef  Christus se heilswerk het implikasies vir ons betrokkenheid by die materiële, geestelike en emosionele nood in die wêreld. Koninkrykstyd herinner ons aan die eenheid en interaksie tussen wat ons bely en hoe ons lewe, tussen die teks en die konteks, tussen kerk en wêreld, tussen woord en daad (Nel, ea).

Twee moontlikhede vir prediking oor ons afgebakende. Eerstens drie afsonderlike preke (7-11; 12; 13-14), in aansluiting by die temas hierbo. Die prediker sal moet aandui hoe die gekose tema in die breër verband van Matteus 5-7 pas. Tweedens kan een preek gemaak word, gebaseer op `n tematiese samehang tussen die dele.  Weer eens moet rekening gehou word met die breër verband van Matteus 5-7. Ekself kies die tweede moontlikheid en veronderstel `n tematiese samehang.

Bam wys `n tematiese verband, met die Ons Vader-gebed as uitgangspunt. Vers 7-11 maak `n preek oor die gebed om hulp, moontlik. Jesus se volgeling word tot gebed opgeroep, wanneer ek teenoor die eis van God ontdek dat ek nie slaag nie. Dan beveel God my aan om te bid (vra, soek, klop) sodat Hy deur sy Heilige Gees in my kan werk om die balk uit my oog te haal, my naaste lief te hê, ensovoorts.  Dit gaan om: “Gebed en die uithaal van die balk uit my eie oog” of: “Gebed en die lewe volgens die goue reël” (12).

Boesak sien `n tematiese verband tussen vers 7-11 en vers 12: “die hele inhoud van die bergrede, wat ook koninkryksprediking genoem word en by uitstek Jesus se sosiaal-etiese opvattinge uitspel, (word) in hierdie grondreël saamgevat.” Die voegwoord daarom koppel hierdie vers aan elke uitspraak van Jesus in sy bergrede. `n Onmoontlike stelreël vir die mens om uit te voer, maar Christus het reeds die wet en profete vervul. Dan word 13-14 ook deur daarom verbind.

Gundry lê `n verband tussen Matteus se “julle sal kry” (7) en “elkeen wat soek, kry” (8) met die leidende uitspraak in vers 13: “Gaan deur die nou poort in.” So vorm 7 en 13 `n raam om hierdie gedeelte van Jesus se onderrig. Dan verteenwoordig alles tussenin, verskillende aspekte van die lewenstyl van mense wat deur God gekies is om die koninkryk te ontvang.

Preekvoorstel

Die preekvoorstel neem Koninkrykstyd met sy fokus op onderrig en daaglikse dissipelskap as vertrekpunt.   Ek beklemtoon vier perspektiewe in ons teksgedeelte.

`n Eerste perspektief is Jesus se wye fokus (7-14) op beide die dissipels se gedrag, asook God se karakter en optrede. Dié perspektief beklemtoon God se reaksie op die vraers, soekers en kloppendes. Hy besluit wie “binne” en wie “buite” is. God neem inisiatief. Hy gee lewe, bepaal die lewensnorme, en voorsien in almal se behoeftes. Dit beklemtoon mense se afhanklikheid van God; stel die noodsaak om in God se teenwoordigheid te lewe en aan sy wil gehoorsaam te wees; lê die verband tussen “soek” en “vind”.  Uiteindelik vind God die soeker, of laat Hom deur die soeker vind.  Thielicke sê: “Julle werk is die bid, soek en klop, sê Jesus. God s’n is die vervulling, die laat vind en die oopmaak.”

`n Tweede perspektief op die dissipels se erkenning van hulle afhanklikheid van God is die verband tussen vers 7-11 en die Ons Vader-gebed (6:9-13). In die gebed word die dinge waarvoor gevra, gesoek en geklop moet word, beskryf. Dit is die goeie gawes van vers 11 (Bam). Die verband beklemtoon eerstens die intieme verhouding tussen hulle wat die gebed bid en God tot wie gebid word: “... dat `julle’ en `elkeen’ nie maar enigiemand is nie...” (Bam). Dit beklemtoon tweedens die identiteit van die dissipels. Hulle is kinders van die Vader wat met hul behoeftes na Hom kan gaan. Die verband van vers 7-11 en die Ons Vader-gebed stel derdens ook beperkinge. Die dissipels moet God se wil en koninkryk op die oog hê; “... vra soek en klop (is) nie `n oop agenda om enigiets wat ek ook al mag begeer, te verkry nie” (Bam).

Thielicke vat vers 7-12 só saam: “Dit gaan eenvoudig net daaroor dat iets gedoen word en dat ons voor `n helder omlynde en ongehoord eenvoudige taak gestel word: om te bid, te soek en te klop ... En doen dit nou `n keer, probeer nou hierdie resep. Daaroor gaan dit.” Vir daaglikse dissipelskap is Thielicke se interpretasie belangrik: “Hier gaan dit om `n saak wat in die praktyk gedoen moet word. `n Mens word by Jesus altyd dadelik aan die werk gesit. Terwyl jy hierdie werk doen, terwyl jy bid, sal jy agterkom wat dit beteken, en op geen ander manier nie.”

`n Derde perspektief is die sosiaal-politieke dimensie van vers 12, die etiese: “Hierdie sosiaal-politieke implikasies van die goue reël moet in ag geneem word in die prediking, ten einde die verbande van die bergrede, en die agtergrond van die wet en profete, te respekteer. Dit gaan om openbare barmhartigheid en sosiale geregtigheid” (Boesak). Wanneer Jesus sy dissipels onderrig oor die nuwe lewe waardeur die koninkryk van God gekonstitueer word, het Hy ook hulle openbare en sosiale optrede in gedagte. Die barmhartigheid van die Vader en groter geregtigheid van die koninkryk is wesenskenmerke van dissipelskap-gedrag in hierdie wêreld. Gebed staan ook in verband met die sosiaal-politieke dimensie: “`n Gebed waarin my naaste en broeder nie voortdurend aanwesig is nie, is geen gebed nie. En `n godsdiens wat nie terselfdertyd `n broederdiens is nie, is geen godsdiens nie, maar opium en vroom huiwering” (Thielicke).

`n Vierde perspektief is dat die wandel op die smal weg (dissipelskap-gedrag) reeds toegang deur die nou poort behels (Gundry). Die weë waarvan Jesus praat, het twee betekenisse. Enersyds dui dit op die keuse van `n pad wat in die finale oordeel op `n bepaalde deur gaan uitloop. Tweedens dui dit op `n pad waarop in hierdie lewe gegaan word: “...we are to think...also of travelling a road and entering through a gate as independent figures, both of which stand for the present life of discipleship.” Thielicke sluit sy oordenking oor 7:13-16 só af: “Net wie bereid is om te sterwe, verkry die lewe. Net wie deur die smal poort en op die eng pad gaan, kry die hele wydheid present, die wydheid van die gemeente met baie broeders en susters. Ook die wydheid van die wêreld word nuut vir u geskenk met alles wat ons daaraan liefhet, maar ook met dit waarin die wêreld vir ons pynlik en beklemmend is.”

Vanuit hierdie perspektiewe word Jesus se onderrig in vers 7-14 dan aspekte van dissipelskap-lewe, wat in afhanklikheid van God en met die fokus op die koms van die koninkryk geleef word.

